
   Ан парăн, ан хуçăл, ан ван.

Уссассăн пуçна, эс — айван.

Хаяр тăвăлран ан хăра,

Çӳçе лăскасан та кăра.



Хăш чух çут тĕнче пит хура,

Усал та хурасшăн ура.

Сана тĕп тăвасшăн хурах,

Анчах савакан та пурах.



Эс çав юлташа çеç шыра,

Çĕнтерĕн вутра та шывра.

Савса пĕрлешсен икĕ ал,

Сана çĕнтереймĕ усал.



Ан парăн, ан хуçăл, ан ван.

Пуçа усакан çын — айван.

...Савса пĕр-пĕрне тăванла

Утать икĕ çын тăвалла.

  